
B9-0134/2023

Riżoluzzjoni tal-Parlament Ewropew dwar sena mill-invażjoni u l-gwerra ta' 
aggressjoni tar-Russja kontra l-Ukrajna
(2023/2558(RSP))

Il-Parlament Ewropew,

– wara li kkunsidra r-riżoluzzjonijiet u r-rapporti preċedenti tiegħu dwar l-Ukrajna u r-
Russja,

– wara li kkunsidra l-applikazzjoni tal-Ukrajna biex tingħaqad mal-UE u d-deċiżjoni 
sussegwenti li l-Ukrajna tingħata status ta' kandidat,

– wara li kkunsidra l-Konvenzjoni tan-NU dwar il-Prevenzjoni u l-Kastig tad-Delitt ta' 
Ġenoċidju (il-Konvenzjoni dwar il-Ġenoċidju),

– wara li kkunsidra l-Istatut ta' Ruma tal-Qorti Kriminali Internazzjonali (QKI),

– wara li kkunsidra l-Karta tan-Nazzjonijiet Uniti,

– wara li kkunsidra l-Att Finali ta' Helsinki tal-1 ta' Awwissu 1975 u d-dokumenti 
sussegwenti,

– wara li kkunsidra l-Artikolu 132(2) tar-Regoli ta' Proċedura tiegħu,

A. billi l-Federazzjoni Russa, bl-appoġġ attiv tad-dittatur Belarussu Aliaksandr 
Lukashenka, ilha sena tkompli bil-gwerra ta' aggressjoni illegali, mhux provokata u 
mhux ġustifikata tagħha kontra l-Ukrajna, li eskalat fl-24 ta' Frar 2022 iżda bdiet lura fl-
2014 bl-okkupazzjoni tal-Krimea u partijiet mill-oblasts ta' Donetsk u Luhansk;

B. billi għexieren ta' eluf ta' ċittadini fl-Ukrajna diġà nqatlu, sfaw vittmi ta' torturi, fastidju, 
attakki sesswali, ħtif jew spostamenti furzati; billi din l-imġiba inumana mill-forzi Russi 
u l-proxies tagħhom tfisser indifferenza totali għad-dritt umanitarju internazzjonali, 
tikkostitwixxi delitti tal-gwerra u delitti kontra l-umanità, u tammonta għal ġenoċidju; 
billi r-Russja ilha minn Ottubru 2022 tattakka deliberatament l-infrastruttura ċivili u 
kritika Ukrena fil-pajjiż kollu, inklużi l-impjanti nukleari, sabiex titterrorizza l-poplu u 
tibblokka l-aċċess għall-gass, l-elettriku, it-tisħin, l-ilma, l-internet u oġġetti u servizzi 
bażiċi oħra, b'effetti partikolarment devastanti matul ix-xitwa;

C. billi l-attentat tar-Russja ta' tindif etniku tal-Ukrajna inkluda atroċitajiet tal-massa, 
każijiet sistematiċi ta' qtil intenzjonat ta' ċivili, deportazzjonijiet tal-massa, it-
trasferiment ta' tfal tal-Ukrajna spostati lejn ir-Russja u l-qbid u s-sibja tal-patrimonju 
kulturali tal-Ukrajna fi sforz biex jinqered kull artefatt li juri l-identità nazzjonali 
awtentika tal-Ukrajna u biex jitħassru l-kultura u s-sovranità tal-istat tal-Ukrajna;

D. billi l-UE adottat disa' pakketti ta' sanzjonijiet fil-konfront ta' individwi u kumpaniji 
Russi u qed taħdem fuq l-10 pakkett; billi, barra minn hekk, ħafna intrapriżi tal-Punent 
għażlu li jirtiraw mis-suq Russu, għalkemm xi wħud iddeċidew li jibqgħu u minn dawk 
li baqgħu n-negozji Ġermaniżi huma l-aktar numerużi;

E. billi fl-2022, skont l-estimi, b'konsegwenza tal-aggressjoni Russa, l-Ukrajna tilfet mill-
inqas terz tal-prodott domestiku gross tagħha u sa 8 miljun ruħ ħarbu mill-pajjiż, li 
minnhom madwar 4,2 miljun fittxew rifuġju fl-Istati Membri tal-UE, inklużi aktar minn 
1,5 miljun persuna fil-Polonja biss; billi l-gwerra kellha wkoll impatt fuq l-UE u fuq 
pajjiżi oħra, bl-akbar piż fir-rigward tal-għajnuna umanitarja u l-ispiża tal-akkoljenza 
tar-rifuġjati jiġġarrab mill-Polonja, u wasslet għal żieda qawwija fil-prezzijiet tal-
enerġija u fl-inflazzjoni;

F. billi matul dawn l-aħħar 15-il sena l-politiki Imperjali tar-Russja wassluha biex tiġġieled 
gwerer f'territorji eks Sovjetiċi ta' influwenza kull 6 jew 7 snin, biex b'hekk timmina l-
pajjiżi li qed jaspiraw u jiżviluppaw fil-Kawkasu tan-Nofsinhar, fl-Asja Ċentrali u fl-
Ewropa tal-Lvant filwaqt li timmilitarizza l-pożizzjoni tagħha fl-Artiku sabiex jimponu 
arkitettura tas-sigurtà ġdida fuq l-Ewropa;

G. billi minkejja l-mobilizzazzjoni tal-massa fir-Russja, li ppermettitilha tkompli l-gwerra 
tagħha ta' aggressjoni kontra l-Ukrajna, ir-Russja żżomm preżenza militari attiva kull 
fejn Moska tqis li huwa importanti mil-lat strateġiku, primarjament l-Ossezja tan-
Nofsinhar u l-Abkażja, in-Nagorno-Karabah, il-Każakistan, it-Transnistrija, is-Sirja, il-
Mediterran mil-lat usa', l-Afrika (permezz tal-Grupp Wagner), l-Amerka Latina u l-
Artiku, li kollha joħolqu xenarji ta' theddid addizzjonali li ma jistgħux jiġu injorati;

H. billi fit-28 ta' Frar 2022, l-Ukrajna applikat għas-sħubija fl-UE u fit-23 ta' Ġunju 2022, 
il-Kunsill Ewropew ta l-istatus ta' kandidat lill-Ukrajna; billi f'Diċembru 2022, il-
Kunsill irrefera għall-Ukrajna għall-ewwel darba fil-konklużjonijiet tiegħu, 
speċifikament fil-konklużjonijiet tiegħu dwar it-tkabbir u l-proċess ta' stabbilizzazzjoni 
u assoċjazzjoni;

I. billi skont il-Bank Dinji, l-ekonomija tal-Ukrajna naqset b'aktar minn 30 % fl-2022, 
filwaqt li l-ekonomija tar-Russja naqset bi 3,5 %; billi l-impatt fuq l-ekonomija globali 
kien profond, bil-prezzijiet taż-żejt x'aktarx li jibqgħu aktar minn EUR 79 għal kull 
barmil u l-prezzijiet tal-gass jiżdiedu b'mill-inqas 50 % għal perjodu estiż, filwaqt li l-
esportazzjonijiet annwali kkombinati tar-Russja u tal-Ukrajna ta' 25 % tal-qamħ fid-
dinja u 28,9 % taż-żejt taż-żerriegħa tal-ġirasol fid-dinja naqdu b'mod profond, li wassal 
għal nuqqasijiet serji u għal skarsezza tal-ikel madwar id-dinja;

J. billi l-gwerra fixklet serjament il-ktajjen tal-provvista globali, inklużi r-rotot 
kummerċjali fuq l-art bejn l-Ewropa u l-Asja, il-Bosporus u diversi rotot ewlenin oħra, 
filwaqt li ġiegħlet lill-Ukrajna twaqqaf il-movimenti kummerċjali tal-merkanzija bil-
baħar; billi s-sospensjoni tar-rotot tal-ajru fuq ir-Russja fixklet ħafna l-ivvjaġġar bl-ajru; 
billi l-Previżjoni tal-Kummerċ għall-2022-2023 tal-Organizzazzjoni Dinjija tal-
Kummerċ tissuġġerixxi tnaqqis fit-tkabbir ekonomiku minn 4 % għal 3 % fi żmien meta 
l-ekonomija globali qiegħda tbati biex tirkupra mill-pandemija tal-COVID-19;

K. billi r-Russja hija responsabbli għall-kriżi globali tas-sigurtà tal-ikel insegwitu tal-
gwerra ta' aggressjoni tagħha kontra l-Ukrajna u għall-imblokk tagħha tal-portijiet 
marittimi Ukreni; billi r-Russja ilha tuża l-ikel u l-ġuħ bħala arma sa mill-bidu tal-
gwerra;

L. billi l-istimi minn diversi stħarriġiet jissuġġerixxu li l-appoġġ għall-gwerra għadu 
relattivament għoli fir-Russja, b'madwar 73 % tar-Russi mistħarrġa f'Ottubru 

jappoġġjaw l-azzjonijiet tal-forzi armati Russi fl-Ukrajna, filwaqt li madwar 56 % ta' 
dawk mistħarrġa appoġġjaw ukoll il-mobilizzazzjoni parzjali; billi dawn iċ-ċifri huma 
kkonfermati min-natura limitata ħafna ta' attivitajiet kontra l-gwerra ġewwa l-
Federazzjoni Russa, kif ukoll fost id-dijaspora Russa barra mill-pajjiż, li għandha aċċess 
sħiħ għall-informazzjoni kollha dwar il-gwerra tal-aggressjoni;

M. Billi diversi atturi internazzjonali rrikonoxxew lir-Russja bħala Stat sponsor tat-
terroriżmu u Stat li juża mezzi ta' terroriżmu, li issa għandu jiġi segwit minn miżuri 
konkreti; billi sakemm ir-Russja tibqa' Stat imperjali, se tkompli tirrappreżenta theddida 
dejjem preżenti ta' aggressjoni fil-kontinent Ewropew, u ma hemm l-ebda raġuni biex 
wieħed jemmen li s-suċċessur ta' Vladimir Putin se jkun b'xi mod aktar paċifiku;

N. billi n-NATO u l-alleati ewlenin, bħall-Istati Uniti u r-Renju Unit, kellhom rwol kruċjali 
fil-koordinazzjoni u t-tmexxija tal-isforzi biex l-Ukrajna tiġi appoġġata militarment, 
mhux biss bl-armi, il-munizzjon u t-tagħmir, iżda wkoll bl-intelligence u d-data; billi l-
gwerra ta' aggressjoni li għaddejja tkompli tikkonferma li l-aktar pajjiż importanti għas-
sigurtà Ewropea għadu l-Istati Uniti, hekk kif il-gwerra qiegħda tkompli tiżvela 
dgħufijiet strutturali profondi fl-arkitettura tas-sigurtà u tad-difiża tal-UE u nuqqasijiet 
inaċċettabbli fil-kapaċitajiet; billi dawn l-avvenimenti ssottolinjaw ir-rwol tal-Polonja 
bħala sieħeb rispettat tal-UE u tan-NATO u ċentru ewlieni għall-appoġġ lill-Ukrajna;

O. billi l-gwerra ta' aggressjoni tar-Russja kellha l-konsegwenza diretta li l-Finlandja u l-
Iżvezja applikaw għas-sħubija fin-NATO, biex l-Ukrajna u l-Moldova applikaw għas-
sħubija fl-UE, biex twasslu pakketti robusti ta' assistenza għas-sigurtà lill-Ukrajna minn 
aktar minn 50 Stat, u biex ġie espress appoġġ politiku qawwi għall-Ukrajna fin-NU, bir-
riżultat li r-Russja ħolqot is-sitwazzjoni ġeostrateġika li skont hi l-gwerra tagħha kienet 
maħsuba biex tevita;

P. billi l-Polonja u l-Istati Baltiċi huma effettivament l-Istati l-aktar esposti, u b'hekk huma 
dawk l-aktar affettwati mill-gwerra u l-konsegwenzi tagħha; billi dawn jiffaċċjaw 
provokazzjoni konsistenti mir-Russja, li diġà rriżultat fil-mewt ta' ċittadini tal-UE, 
pereżempju f'Novembru 2022 f'Przewodów, fil-Polonja;

Q. billi d-deċiżjoni tar-Repubblika Iżlamika tal-Iran li tipprovdi lir-Russja b'eluf ta' droni 
Shahed kompliet issaħħaħ il-post tagħha bħala Stat pariah, u billi għadu possibbli li l-
Korpi tal-Gwardja Revoluzzjonarja Iżlamika joffru aktar appoġġ militari biex jgħinu l-
għanijiet tal-gwerra ta' Moska fl-Ukrajna; billi l-fatt li r-Russja qiegħda tkompli tirċievi 
appoġġ minn pajjiżi bħall-Korea ta' Fuq u ċ-Ċina jkompli juri l-ostilità kontinwa tagħha 
lejn il-liġijiet u n-normi internazzjonali;

R. billi l-fatt li l-Ukrajna qablet fl-1994 li tirrinunzja l-armi nukleari tagħha bi skambju 
għal garanziji rigward l-integrità territorjali tagħha jfisser li din jistħoqqilha tiġi 
pprovduta mill-komunità internazzjonali bl-armi moderni kollha li teħtieġ biex 
tiddefendi t-territorju tagħha;

S. billi l-gwerra ta' aggressjoni tar-Russja turi b'mod ċar in-natura essenzjali tal-
kooperazzjoni trans-Atlantika u li l-Istati Membri jeħtiġilhom jabbandunaw it-twemmin 
falz li s-setgħa ta' persważjoni hija xi tip ta' sostituzzjoni għas-setgħa ta' koerċizzjoni;

1. Itenni l-appoġġ sod tiegħu għall-indipendenza, is-sovranità u l-integrità territorjali tal-



RE\1272678MT.docx 5/7 PE741.463v01-00

MT

Ukrajna fil-fruntieri tagħha rikonoxxuti internazzjonalment; itenni bl-akbar 
determinazzjoni l-kundanna tiegħu tal-gwerra ta' aggressjoni illegali, mhux provokata u 
mhux ġustifikata tar-Russja kontra l-Ukrajna; jitlob li r-Russja u l-forzi li huma aġenti 
tagħha jwaqqfu l-azzjonijiet militari kollha, b'mod partikolari l-attakki tagħhom kontra 
ż-żoni residenzjali u l-infrastruttura ċivili, u jitlob li r-Russja tirtira l-forzi militari, l-
aġenti u t-tagħmir militari kollha mit-territorju kollu tal-Ukrajna rikonoxxut fuq livell 
internazzjonali;

2. Jafferma mill-ġdid is-solidarjetà soda tiegħu mal-poplu tal-Ukrajna, li qiegħed ikompli 
juri kuraġġ u reżiljenza liema bħalhom fil-livelli kollha – mit-tmexxija politika sal-forzi 
armati u ċittadini individwali – taħt theddid u attakki bla heda mill-24 ta' Frar 2022 sal-
lum u matul l-aħħar 9 snin ta' aggressjoni Russa;

3. Itenni t-talba tiegħu għal żieda ulterjuri u tħaffif fl-assistenza finanzjarja u militari lill-
Ukrajna u għall-iskjerament immedjat ta' tagħmir modern, armi u sistemi ta' difiża tal-
ajru u mill-art għall-art tal-ġenerazzjoni li jmiss, inkluża s-Sistema tal-Missili Tattili tal-
Armata (ATACMS); jesprimi l-appoġġ tiegħu għad-deċiżjoni minn għadd ta' Stati 
Membri u sħab internazzjonali li jipprovdu lill-Ukrajna b'tankijiet moderni ewlenin tal-
ġlied, vetturi għall-ġlied tal-infanterija u vetturi armati għat-trasport tat-truppi; 
jissottolinja l-ħtieġa li jsir pass ieħor 'il quddiem u jitwasslu l-ġettijiet u l-ħelikopters tal-
ġlied tal-Punent lejn l-Ukrajna u li l-ekwipaġġi tal-Ukrajna jiġu mħarrġa malajr kemm 
jista' jkun;

4. Jissottolinja li l-għan aħħari tal-alleati tal-Punent għandu jkun:

(a) il-kollass militari tal-forzi Russi u l-forzi li huma aġenti tagħhom fl-Ukrajna, li 
jippermetti lil Kyiv tirkupra bis-sħiħ l-integrità territorjali tagħha;

(b) l-iżgurar li r-Russja tħallas kumpens lill-Ukrajna għat-tbatija enormi li kkawżat;

(c) li jsir ħaqq ma' dawk responsabbli għall-gwerra ta' aggressjoni kontra l-Ukrajna 
għad-delitti li wettqu, fosthom Vladimir Putin u Aliaksandr Lukashenka, kif ukoll 
ma' kriminali tal-gwerra f'livelli aktar baxxi tal-Gvern Russu, tal-forzi armati 
Russi u tal-forzi li huma aġenti tagħhom;

(d) l-iżgurar li l-imperjaliżmu Russu jiġi eradikat u ma jirritornax;

5. Jilqa' l-għoti ta' status ta' kandidat lill-Ukrajna u jirrikonoxxi l-isforzi konsiderevoli tal-
Ukrajna biex tilħaq l-objettivi li fuqhom huwa bbażat dak l-istatus, minkejja ċirkostanzi 
diffiċli ħafna; jirrikonoxxi l-progress li għamlet l-Ukrajna fil-proċess ta' riforma tagħha 
u jħeġġeġ lill-Kummissjoni tkompli tassisti lill-Ukrajna fl-isforzi tagħha biex tissodisfa 
l-kundizzjonijiet speċifikati fl-opinjoni tal-Kummissjoni dwar l-applikazzjoni tagħha 
għas-sħubija fl-UE;

6. Jitlob li jitħejja u jiġi implimentat malajr pakkett ġdid ta' sanzjonijiet li jsaħħaħ il-miżuri 
restrittivi diġà fis-seħħ u jagħmilha aktar diffiċli għar-Russja u għall-pajjiżi terzi biex 
jevitaw dawk il-miżuri, kif ukoll jintroduċi oħrajn addizzjonali mmirati, fost l-oħrajn, 
lejn kumpaniji Russi li għadhom preżenti fis-swieq tal-UE, bħal Lukoil, it-tnaqqis tal-
kooperazzjoni tal-UE dwar il-fjuwil nukleari ma' Moska u l-inklużjoni tal-
Korporazzjoni tal-Enerġija Atomika tal-Istat Russu Rosatom fir-reġim tas-sanzjonijiet, 

il-projbizzjoni tal-importazzjoni tad-djamanti Russi, it-tnaqqis tal-prezz massimu 
impost fuq iż-żejt Russu u t-tisħiħ ta' miżuri restrittivi kontra l-Belarussja, li minkejja 
diversi talbiet biex tagħmel dan baqgħet ma rriflettietx is-sanzjonijiet imposti fuq 
Moska;

7. Huwa tal-fehma li kwalunkwe strateġija biex tintemm il-gwerra trid tkun ibbażata fuq 
ħames prinċipji:

(a) il-Punent għandu jappoġġja bis-sħiħ lill-Ukrajna militarment u finanzjarjament 
sakemm ikun meħtieġ; 

(b) ir-Russja jeħtiġilha tħallas kumpens għall-imwiet terribbli u l-ħsarat li kkawżat 
lill-Ukrajna;

(c) ma jista' jkun hemm l-ebda veto de facto Russu fuq id-deċiżjonijiet tal-UE jew 
tan-NATO u ma jista' jiġi kkunsidrat l-ebda ftehim sigriet ma' Moska;

(d) ma jista' jkun hemm l-ebda ritorn għal politika ta' żamma tal-istatus quo;

(e) ir-Russja jeħtiġilha tgħaddi minn bidliet profondi u twarrab il-politiki imperjali 
tagħha;

8. Itenni, f'dan ir-rigward, it-talba tiegħu lill-Kummissjoni u lill-Istati Membri biex jieħdu 
t-tmexxija fit-tħejjija ta' mekkaniżmu multilaterali għas-sorveljanza, l-infurzar u l-iżborż 
tal-pagamenti tar-riparazzjonijiet Russi lill-Ukrajna, u jiffaċilitaw l-użu għal dan il-għan 
ta' fondi u assi ffriżati bħala riżultat tal-invażjoni Russa;

9. Iħeġġeġ sforzi sostnuti u robusti fost l-Istati Membri, flimkien mal-Ukrajna u l-uffiċjali 
u l-prosekuturi internazzjonali fil-Qorti Kriminali Internazzjonali, biex jappoġġjaw it-
tħejjijiet għat-tribunali tad-delitti tal-gwerra għall-uffiċjali Russi u l-membri tal-forzi 
armati u l-forzi li huma aġenti tagħhom, biex jiġi żgurat li l-kriminali tal-gwerra kollha 
jitressqu quddiem il-ġustizzja;

10. Jilqa' r-rwol li għandha n-NATO fl-appoġġ lill-Ukrajna u fit-tisħiħ tal-kapaċitajiet 
difensivi tal-Istati l-aktar esposti tagħha; jissottolinja r-rwol tal-alleanza bħala l-
pedament tas-sigurtà Ewropea futura, speċjalment wara l-adeżjoni tal-Iżvezja u tal-
Finlandja;

11. Jissottolinja li l-gwerra Russa ta' aggressjoni hija l-akbar kunflitt militari fil-kontinent 
Ewropew sa minn tmiem it-Tieni Gwerra Dinjija u li din turi l-kunflitt li qiegħed jikber 
bejn l-awtoritarjaniżmu u d-demokrazija;

12. Itenni l-impenn tiegħu lejn l-Ewropa kollha kemm hi, ħielsa u fil-paċi, bl-Ukrajna, il-
Georgia u l-Moldova bħala membri sħaħ tal-istituzzjonijiet trans-Atlantiċi, li huwa l-
għan tas-soċjetajiet tagħhom;

13. Jemmen bil-qawwa li r-riżultat tal-gwerra u l-pożizzjoni meħuda mill-komunità 
internazzjonali se jkunu kruċjali biex jiġu influwenzati azzjonijiet futuri minn Stati 
awtoritarji oħra, bħaċ-Ċina, l-Iran u oħrajn, li qed josservaw mill-qrib l-iżvolġiment tal-
gwerra, peress li skont l-eżitu tagħha, tista' jew tiskoraġġixxihom jew tinkoraġġihom 

jieħdu azzjonijiet simili bi ksur tad-dritt internazzjonali kontra l-ġirien tagħhom jew 
kontra dawk li jqisu bħala għedewwa, u b'hekk ikomplu jiddgħajfu l-istabbiltà, is-
sigurtà u l-paċi internazzjonali;

14. Itenni l-kundanna tiegħu għad-deċiżjoni reċenti tal-Kumitat Olimpiku Internazzjonali 
(IOC) li jippermetti lill-atleti Russi u Belarussi jikkompetu fil-kwalifiki għall-Olimpjadi 
ta' Pariġi tal-2024 taħt bandiera newtrali, li jmur kontra l-iżolament multidimensjonali 
ta' dawk il-pajjiżi u li se jintuża miż-żewġ reġimi għal finijiet ta' propaganda; jistieden 
lill-Istati Membri u lill-komunità internazzjonali jeżerċitaw pressjoni fuq l-IOC biex 
terġa' lura minn din id-deċiżjoni, li tħammar wiċċ id-dinja internazzjonali tal-isport, u 
biex jadottaw pożizzjoni simili fuq kwalunkwe avveniment sportiv, kulturali jew 
xjentifiku ieħor;

Jikkundanna l-ħsara irreparabbli kkawżata lis-siti kulturali mill-forzi armati Russi u l-
affiljati tagħhom u jibqa' mħasseb li l-gwerra se twassal għal żieda fil-kuntrabandu u s-
serq internazzjonali tal-patrimonju kulturali;

16. Jagħti struzzjonijiet lill-President tiegħu biex tgħaddi din ir-riżoluzzjoni lill-Viċi 
President tal-Kummissjoni / Rappreżentant Għoli tal-Unjoni għall-Affarijiet Barranin u 
l-Politika ta' Sigurtà, lill-Kunsill, lill-Kummissjoni, lill-gvernijiet u lill-parlamenti tal-
Istati Membri, lis-Segretarju Ġenerali tan-Nazzjonijiet Uniti, lill-Kunsill tal-Ewropa, 
lill-Organizzazzjoni għas-Sigurtà u l-Kooperazzjoni fl-Ewropa, lill-Uffiċċju tal-
Kummissarju Għoli tan-Nazzjonijiet Uniti għad-Drittijiet tal-Bniedem, lill-Uffiċċju tal-
Kummissarju Għoli tan-Nazzjonijiet Uniti għar-Rifuġjati, lill-Kumitat Internazzjonali 
tas-Salib l-Aħmar, lill-Qorti Kriminali Internazzjonali, lill-President, lill-Gvern u lill-
Parlament tal-Federazzjoni Russa, u lill-President, lill-Gvern u lill-Parlament tal-
Ukrajna.


